
HERRITIK KANPO
Errefuxiatuak 
Bartzelonan

Lekeitiarrak ere errefuxiatu bihurtu ziren 1937ko apirila-
ren 28an Lekeitio jausi zenean. Hasiera batean Bizkai-
ko beste herri batzuetara alde egin zuten baina Bilbo 

eta berarekin batera Bizkaia errebeldeen eskuetan erori 
zenean Santanderrerantz eta geroago Katalunia aldera jo 
behar izan zuten. Hor alboan, Amaia Iturrarani esker dau-
kagun zerrenda horretan, Bartzelonan bizi ziren errefuxiatu 
lekeitiarrak ageri dira (euren artean Ixaka Orue eta fami-
lia, eta Amaiaren aita Tomas Iturraran Astegia). Argazkian 
Orue ahizpak, Karmele eta Ane. 1938ko uztailekoa da ze-
rrendan apuntatzeko deialdia eta zerrenda urrikoa.

IXAKA Orue
Mundua txikia dela esaten da. Orri batzuk lehenago Victor Arroita karlista ba-
zen izarra, datozen orrialdeetan haren suhia izango da protagonista. Ez zen 
lekeitiarra Isaac (Ixaka) Orue Artiñano, Areatzan jaio (1876an) eta Lekeitiora 
etorri zen emaztea eta alabatxoa hil zitzaizkionean. Hemen Victor Arroita 
karlista ezagunaren alabarekin ezkondu zen (1912an) eta sei seme-alaba izan-
go zituzten. Ogibidez kontablea eta irakaslea izan zen, baina ez da meritu 
horiengatik hemen agertzen.

Betidanik abertzalea (in illo tempore), batzokiko ekintza guztietan sartuta 
zebilen. Politika arloan, besteak beste, Lekeitioko kontzejal, alkateorde eta 
alkate izan zen behin baino gehiagotan. Batzokiko zuzendaritzan ere, nola ez, 
partaide izan zen. Kultura arloan poeta, antzerkigile..., euskaltzale amorratua 
izan zen.

Ez naiz luzatuko, oraintsu egin dio merezitako omenaldia Lekeitioko EAJ-k, 
eta Koldo San Sebastianek aztertu du gizona eta. Isaac Orue Artiñano, Iku-
rriña altxatu zuen lehen alkatea kronikan dituzue xehetasun gehiago.

Paskual Abaroaren monumentuaren inaugurazio eguna, 1934-9-7, Isaac Orue jarduneko alkate LUA, 1432/2

Isaac Oruek Paskal Abaroari eskeinitako bertsoak



Isaac Orue eta Claudia Arroita senar-emazteak 
erbestealdian, Frantzian 


